
Eyðun Klakstein

Næstu mánaðirnar verð­
ur valfepurin stórur í 
Føroyum. Í seinasta lagi 
hósdagin 19. januar 2012 
verður løgtingsval. Tað 
er møguleiki fyri, at valið 
verður fyrr enn so, men 
higartil hevur Kaj Leo Holm 
Johannesen, løgmaður, 
aftur og aftur sagt, at valið 
verður, tá ið valskeiðið 
verður liðugt.

13. november vera tað 
fýra ár síðani, at fólka­
tingsval var. 13. november 
í ár verður sunnudag. Í 
Danmark plaga tey ikki at 
hava val sunnudag. Í 1990, 
1994 og 1998 vóru fólka­
tingsvalini hósdagar, men 
annars hava nógv tey flestu 
valini í Danmark verið týs­
dagar.

Um Lars Løkke Rasmus­
sen, forsætisráðharri, ikki 
skrivar val út, áðrenn 
skeiðið verður lokið, so er 
góður møguleiki fyri, at 
valið verður síðsta týsdagin 
undan 13. november, og tað 
er týsdagin 8. november.

Tað er áhugavert, at 
møguleiki er fyri fólka­
tingsvali týsdagin 8. no­
vember. Hetta er nevniliga 
tann dagurin, sum tað síð­
ani 2. heimsbardaga oftast 
hevur verið løgtingsval. 
Nítjan løgtingsval hava 
verið síðani kríggið, fjúrt­
an ferðir hava valini verið 
í november, og níggju ferð­

ir hevur valið verið 8. no­
vember.

At valdagurin í 1970 
varð broyttur frá 8. og til 
7. november komst av, at 8. 
november var sunnudagur. 
Í fleiri londum er valið altíð 
sunnudag. Valið hjá okkum 
er ongantíð sunnudag, og 
tá ið tað sambært lógini 
ikki skulu vera meiri enn 
fýra ár millum valini, so 
varð valdagurin í 1970 fram­
skundaður til leygardagin 7. 
november.

Tá ið næsta C-E-A sam­
gongan skrædnaði á heysti 
í 1980 varð valdagurin 
ásettur at vera 8. november. 
Tá ið samgongan millum 
A-B-E skrædnaði á heysti í 
1990 var freistin ov stutt at 
útskriva val at vera gamla 
valdagin. Tí var valið 17. 
november.

Í 1994 var valið 30. apríl, 
tí Edmund Joensen, ið tá 
var løgmaður, útskrivaði 
val at vera,  áðrenn val­
skeiðið var liðugt. Valið í 
januar 2004 var útskrivað 
orsaka av ósemju millum 
samgonguflokkarnar, sum 
vóru A-E-D-H.

Lógin um løgtingsval sig­
ur, at valdagurin skal vera í 
minsta lagi fýra vikur og í 
mesta lagi fimm vikur, eftir 
at løgmaður ella løgtingið 
hava gjørt av, at tað skal 
vera løgtingsval. Freistin 
fyri fólkatingsvali er í 
minsta lagi tríggjar vikur, 
eftir at valið er útskrivað.

Løgtingsval­
ini eru oftast 
í november
Møguleiki er fyri, at løg­
tingsvalið og fólkatingsvalið 
verða sama dag

Løgtingsval 1945-2008

Ár	 Dagfesting	 Vikudagur
1945	 6. november	 týsdagur
1946	 8. november	 fríggjadagur
1950	 8. november	 mikudagur
1954	 8. november	 mánadagur
1958	 8. november	 leygardagur
1962	 8. november	 hósdagur
1966	 8. november	 týsdagur
1970	 7. november	 leygardagur
1974	 7. november	 hósdagur
1978	 7. november	 týsdagur
1980	 8. november	 leygardagur
1984	 8. november	 hósdagur
1988	 8. november	 týsdagur
1990	 17. november	 leygardagur
1994	 7. juli	 hósdagur
1998	 30. apríl	 hósdagur
2002	 30. apríl	 týsdagur
2004	 20. januar	 týsdagur
2008	 19. januar	 leygardagur

Løgmaður hevur ferð 
eftir ferð endurtikið, at 
løgtingsval verður 19. jan­
uar 2012. Tað er tá, at løg­
tingsval í seinasta lagi 
skal verða, og Kaj Leo 
Johannesen hevur tví­
hildið um, at hann fer 
ikki at útskrivað val í 
úrtíð – heldur ikki eftir at 
ABC samgongan varð av­

monterað og endaði sum 
minnilutasamgonga mill­
um Sambandsflokkin og 
Javnaðarflokkin.

Men aðrir leiðandi 
politiarar rokna við, at 
val verður í heyst. Sjálvt í 
samgonguflokkinum Javn­
aðarflokkinum er ivi um, 
hvussu leingi samgongan 
kann halda út í heyst.

– Vit hava eina minni­
lutasamgongu, sum hevur 

brúk fyri semjum við 
partar av andstøðuni, og 
letur tað seg ikki gera, so 
kann eitt val koma áðrenn 
19. januar, sigur Aksel V. 
Johannesen, formaður í 
Javnaðarflokkinum.

Vilja hava val 
sum skjótast
Fleiri politikarar halda, 
at løgtingsvalið eigur at 
verða hildið sum skjótast 

– og í seinasta lagi tíðliga 
í heyst.

– Tað er tíð upp á at 
fólkið sleppur at siga sína 
hugsan um, hvør skal stýra 
í Føroyum. Reint praktiskt 
er tað eisini betur við ein­
um vali í heyst, so at eitt 
nýtt landsstýri kann gera 
eina skilagóð fíggjarlóg, 
sigur Jákup Mikkelsen, 
sum hevur verið formaður 
fyri tingbólkin hjá Fólka­

Politikkur Leiðandi politikarar rokna við, at løgtingsval 
verður í heyst, tí tað verður trupult hjá minnilutasamgonguni 
at yvirliva komandi mánaðirnar, tí valstríðið er byrjað, 
og trupult verður at finna semjur um týðandi mál

Samgongan yvirlivir
neyvan heystið


